Jafnréttisstefna MH
Jafnréttisstefna MH er í tveimur hlutum. Fjallar sá fyrri um MH almennt sem vinnustað starfsfólks og sá seinni um MH sem menntastofnun.
MH sem vinnustaður
Markmið jafnréttisstefnu MH er að tryggja að konur og karlar njóti jafnréttis og að starfsfólk sé metið að verðleikum og sýni hvert öðru virðingu í samskiptum.

Allar mikilvægar ákvarðanir sem varða starfsfólk skulu metnar frá jafnréttissjónarmiði. Þau atriði sem jafnréttisstefna MH tekur sérstaklega til eru:

· Ráðningar

· Launakjör

· Starfsaðstæður

· Endurmenntun og starfsþróun
· Samræming fjölskyldulífs og vinnu

· Einelti og kynferðisleg áreitni

Ráðningar
Jafnréttissjónarmið skulu höfð að leiðarljósi til jafns við önnur sjónarmið þegar ráðið er í stöður við skólann. Hafa skal í huga að í hópi starfsfólks sé fjöldi karla og kvenna sem jafnastur. Það á einkum við um kennara þar sem kennarar eru mikilvægar fyrirmyndir nemenda og því mikilvægt að karlar og konur séu ámóta sýnileg.
Launakjör

Konur og karlar skulu njóta sömu launakjara og hafa jafna möguleika á launuðum aukastörfum innan skólans.

Starfsaðstæður

Starfsaðstæður skulu taka mið af þörfum beggja kynja.
Endurmenntun og starfsþróun
Starfsfólki skulu tryggðir möguleikar til endurmenntunar og starfsþróunar, óháð kyni. Skólinn haldi námskeið fyrir kennara þar sem fjallað er um jafnrétti kynjanna og sérstaklega um jafnréttismiðaða kennslu.
Samræming fjölskyldulífs og vinnu
Starfsfólki MH skal gert kleift að samræma fjölskyldulíf og vinnu, meðal annars með sveigjanlegum viðverutíma í skólanum. Starfsfólki af báðum kynjum skal gert kleift að sinna tímabundinni fjölskylduábyrgð sem skapast af veikindum barna, maka eða foreldra. Ekki skal líta á það sem mismunun að tekið er tillit til kvenna vegna þungunar og barnsburðar.

Einelti og kynferðisleg áreitni

Auka skal fræðslu um einelti og kynferðislega áreitni til að stuðla að því að allt starfsfólk verði meðvitað um slík málefni og geti greint slík mál og brugðist við þeim þegar þau koma upp. Það er yfirlýst stefna MH að einelti og kynferðisleg áreitni eru ekki liðin innan skólans.
Telji starfsmaður að jafnrétti sé brotið í MH skal hann leita til trúnaðarmanns eða konrektors sem í sameiningu finna hverju máli farveg.

MH sem menntastofnun
Leggja skal áherslu á jafnréttissjónarmið í allri kennslu í skólanum

Jafnréttismiðuð kennsla gerir þá kröfu til kennara og annarra starfsmanna skólans að þeir haldi vöku sinni í jafnréttismálum. 
Jafnréttismiðuð kennsla felur meðal annars í sér að

· valdar séu fjölbreyttar kennsluaðferðir

· nemendu séu hvattir sérstaklega til dáða á sviðum sem eru hefðbundin fyrir annað kynið; piltar séu hvattir til dáða á dæmigerðum „stúlknasviðum“ og stúlkur séu hvattar til dáða á dæmigerðum „piltasviðum“. Þannig séu bæði kynin hvött til að taka „örugga áhættu“ við að draga menningarbundin kynjahlutverk í efa

· nemendum sé séð fyrir tækifærum til að hagnýta námið, til dæmis með því að samþætta þekkingu í námsgreinum og miðla henni til annarra á fjölbreyttan hátt

· haft sé í huga að stúlkur og piltar geti haft ólík áhugamál og ólíka lífsreynslu

· í námsgreinum, þar sem öðru kyninu gengur almennt betur, séu markvisst notaðar aðferðir og efni til að hvetja alla nemendur til dáða
· hlutir séu skoðaðir frá mörgum sjónarhornum og þar sem ólíkar heimildir eru notaðar sé þess gætt að vitna í sérfræðinga af báðum kynjum eftir því sem tök eru á

· augu séu opin fyrir hlutdrægni bæði í hegðun og námsefni og nemendum bent á leiðir til að koma auga á og vinna gegn misrétti

· ekki sé gert ráð fyrir að allir nemendur séu gagnkynhneigðir

· kennarar séu til fyrirmyndar um jafnréttissinnaða framkomu, til dæmis að stúlkur og piltar séu spurð álíka oft og þeim kennt af jafnmikilli dýpt og sérhæfingu

Nemendur skulu fá fræðslu um jafnrétti kynjanna. Í þeirri fræðslu skal leggja áherslu á styrkleika beggja kynja, skyldur beggja og réttindi.
Mikilvægt er að nemendur af báðum kynjum komi fram fyrir hönd skólans.

Telji nemandi að jafnrétti sé brotið í MH skal hann leita til námsráðgjafa eða áfangastjóra sem í sameiningu finna hverju máli farveg.

Jafnréttisstefnu MH skal endurskoða árlega fyrst í stað.

